
Abstract:
Existentialism is the intellectual marquee of the present age. The specific anxieties, tensions, anxieties of this age, which are the result of horrific wars, destructive weapons, violent social revolutions, authoritarian, sectarian and anti-individual beliefs and the decline of spirituality.  It has happened. It has caused confusion and despair, rebellion against all accepted traditions, materialism, depravity of imagination, disintegration of spirit and unity in thought, literature and culture, feeling of insecurity, social, political, religious, The defeat of moral and aesthetic values, from which our culture has been shaped, has provided the raw material for the philosophy of existence, which is its interpretation, its interpretation, its derivation, and its critique.  Man was the need of proof of his own caste, and he himself was rich in the caste of self-belief, determination, courage and courage, was the embers of centuries and the lone man. But when does man lose courage. Moments full of anguish and sorrow and grief.  Human life and society have been the focus of attention in Urdu novels from the very beginning. That is why Asim Butt, who is a modern novelist, covered modern philosophical and intellectual discussions. Asim Butt  Kept an eye on the changing circumstances and made the problems of human existence his subject. Muhammad Asim butt is one of the most prominent novelist of 21 century. He wrote three novels Daira, Natamam, Bhaeed. In this article his three novels in   Existential effects has been  discussed.

وجودیت موجودہ عہد کا فکری مرقع ہے۔اس عہد کی مخصوص بے چینی،کشیدگی،تشویش اور جو ہولناک جنگوں ،تباہ کن ہتھیاروں،شدید سماجی انقلابوں ،اختیارپسند،گروہ پرست اور فرد دشمن عقیدوں اور روحانیت کے زوال کا نتیجہ ہیں،کا اظہار وجودیت میں ہوا ہے۔یہ ابتری و مایوسی ،تمام تسلیم شدہ روایات کے خلاف بغاوت ،مادہ پرستی ،تخیل کا افلاس ،فکر ،ادب وفن میں جذبہ و وحدت کا انتشار،عدم تخفظ کا احساس ،سماجی ،سیاسی،مذہبی ،اخلاقی وجمالیاتی اقدار کی شکست وریخت،جن سے ہماری ثقافت صورت پذیر ہوئی ہے،نے وجودی فلسفے کو خام مواد فراہم کیا ہے،جو اس کی تفسیر ہے تاویل بھی،ماحصل بھی ہے اور تنقید بھی۔وجودیت جذبِ دروں پہ بے پایاں یقین و اعتماد کا نام ہے۔انسان اپنی ذات کا اثبات در کار تھا،درکار ہےاوروہ خود یقین ذات ،عزم ،حوصلہ اور ہمت کی دولت سے مالامال،صدیوں کے انگار تھے اور تنہا انسان۔مگر انسان ہمت کب ہارتاہے۔اذیت وکرب اور غم واندوہ سے بھرپورلمحوں میں بھی زندگی کی تابانیاں آدمی کے حواس پر طاری رہیں۔اردوناول میں شروع سے ہی انسانی زندگی اور معاشرہ قابل توجہ موضوع رہے ہیں۔اسی لیے عاصم بٹ،جوکہ ایک جدید ناول نگار ہیں،کے ہاں جدید فلسفیانہ وفکری مباحث کااحاطہ کیا۔عاصم بٹ نے بدلتے حالات پر نگاہ رکھی اور انسان کے وجودی مسائل کو اپنا موضوع بنایا۔محمد عاصم بٹ 21 صدی کے سب سے نمایاں ناول نگار ہیں۔ انہوں نے تین ناول دائرہ، ناتمام ، بھید لکھے۔  اس مضمون میں  ان کے تین ناولوں میں وجودیت کے اثرات پر بات کی گئی ہے۔ 
کلیدی الفاظ : وجودیت ، اثرات ،  صدی ،زیر بحث،نمایاں
وجودیت موجودہ عہد کا فکری مرقع ہے۔ اس عہد کی مخصوص بے چینی، کشیدگی، تشویش اور کھچا وٴ، جو ہولناک جنگوں، تباہ کن ہتھیاروں، شدید سماجی انقلابوں، اختیار پسند، گروہ پرست اور فرد دشمن عقیدوں اور روحانیت کے زوال کے زوال کا نتیجہ ہیں، کا اظہار وجودیت ہوا ہے۔ قاضی جاوید لکھتے ہیں :
’’وجودیت ایک نیا مذہب ہے جو دیگر مذاہب کی مانند اس وقت ظہور ہوا ہے جب کہ پہلے سے موجود مذاہب، جن میں عقل پرستی اور سائنس پرستی بھی شامل ہیں، جنہیں انیسویں صدی میں مقبول عقائد کا مرتبہ حاصل تھا۔ انسانی روحوں کو تسکین دینے اور ان کے لیے بہتر طرزِ زندگی کا تعین کرنے میں ناکام ہو  گئے۔ ‘‘ [۱]
وجودیت انسان کو محض ایک شے سمجھنے کے خلاف بغاوت تھی۔ اسی لیے یہ مشین اور مادیت کا مقابلہ کرنے کے لیے اٹھ کھڑی ہوئی تھی اور فرد سے متعلق مختلف تنظیموں کی سرگرمیوں پر معترض تھی۔ وجودیت کی تعریف میں مزید اضافہ کرتے ہوئے اس نے تمام انسانی اعمال کو شکست کے اصول کے تابع کیا اور اس لیے انہیں ایک جیسا یا ایک دوسرے کے مساوی قرار دیا۔ وجودیت انسان کے فطری تخیل کی رفعت کا ادراک نہیں رکھتی اور صرف اور صرف اس کی تباہی اور بربادی کی داستان سناتی ہے۔ وجودیت نہ تو صرف فلسفہ ہے نہ فلسفیانہ ردعمل بلکہ یہ اس کائنات میں انسانی موجودگی کا اعلان ہے۔ بقول بختیار صدیقی:
’’وجودیت وہ طرز فکر ہے جو انسانی حقیقت کو سمجھنے کے لیے اس کی ترکیب کے ذہنی اور عقلی پہلوؤں کی بجائے جذبی پہلو پر زیادہ توجہ دیتی ہے۔ عقل تجربہ اور کلیت کے چکر میں پھنس کر دور ہی سے حقیقت کو ہاتھ لگا کر نکل جاتی ہے۔ لیکن جذبہ وجود کے اندر گھس کر ہمیں دل کی گہرائیوں کا پتہ دیتا ہے بعض جذبی کیفیات تو ایسی ہوتی ہیں جن کی نفسیاتی حیثیت کم اور وجودی زیادہ ہوتی ہے۔ وہ ان مسائل پر روشنی ڈالتی ہے، جن کا تعلق براہ راست انسان کی اصل حقیقت اور اس کی منزل مقصود سے ہوتا ہے۔ ‘‘[۲]
اردوادب میں وجودی اثرات پر بات کریں بالخصوص ناول پر تو اردو میں ناول کی کم وبیش عمر ڈیڑھ سو برس سے زیادہ نہیں ہے۔ اردو ناول کا ایک رجحان پاکستانی سماج کو درپیش مسائل اور ان کا بیان ہے۔ اردو ناول میں ایسے ماجرے کے رجحان کو فروغ ہوا جو قومی بے حسی، غیر جمہوری سوچ، سماجی استحصال اور جبر کا اظہار کرسکے۔ وجودی فکر کے حامل ناول نگاروں میں رجحان ساز نام انیس ناگی، عاصم بٹ، فہیم اعظمی وغیرہ شامل ہیں۔ بقول ڈاکٹر وحید اختر:
’’ہمارے ادب پر وجودیت کے فلسفے کا براہ راست اثر کم ہے لیکن ہماری فکر میں وہ عناصر جو وجودیت کی تشکیل کرتے ہیں بالواسطہ اور غیر شعوری طور پر خود بخود شامل ہو  گئے ہیں۔ کیونکہ وجودیت حقیقی معنوں میں آج کا فلسفہ ہے۔ ‘‘[۳]
ہمارے ادب میں خصوصاً افسانوی ادب میں ایسے عناصر بیش از بیش ملتے ہیں جو وجودیت کے فلسفہ کی تشکیل میں معاون ہیں۔ خواہ یہ عناصر جانے انجانے میں ہی ہمارے ادب کا حصہ کیوں نہ بن گئے ہوں۔ اسی طرح وجودیت کے عناصر محمد عاصم بٹ کے ناولوں میں نمایاں نظر آتے ہیں۔ 
وجودیت کے حوالے سے عاصم بٹ کا پہلا ناول ’’دائرہ‘‘ ہے جسے مثال قرار دیا جاسکتا ہے۔ یہ ناول اکیسویں صدی کا بہت دلچسپ اور منفرد ناول ہے۔ اس ناول میں کہانی در کہانی چلتی ہے۔ انسان کی زندگی دائرہ نما ہے۔ جو دائروں کا یہ سفر کبھی ختم نہیں ہوتا۔ عاصم بٹ کا ناول دائرہ کا مطالعہ کرنے کے ساتھ ساتھ کافکا کی کہانیاں ذہن کے دریچے پر چھا جاتی ہیں۔ ایسے تخلیق کار کے بارے میں یہ کہنا بے جا نہ ہوگا کہ اس پر مغربی ادب کے اثرات ہیں۔ زمانہ جس قدر تیزی سے ترقی کررہا ہے۔ آئے روز باقی شعبوں کی طرح ادب میں بھی تبدیلیاں وارد ہورہی ہیں نئی نئی تھیوریاں منظر عام پر آرہی ہیں۔ دوسروں سے منفرد نظر آنے کے لئے نیا فنکار نئے نئے موضوع اور نیا اسلوب نظر آتے ہیں۔ اسی طرح عاصم بٹ نے اپنے ناول دائرہ میں بھی بالکل ہٹ کے ایک نیا منفرد اور انوکھا انداز پیش کیا ہے۔ بقول ڈاکٹر ارشد معراج:
’’دائرہ کے کردار فرد سے افراد اور افراد سے معاشرے اور معاشرے سے نظام کو سمجھنے میں مدد دیتے ہیں، دائرہ پاکستانی معاشرے کی پر پیچ تہہ دار گلیوں میں پیدا ہونے والے مسائل سے پیدا ہونے والی انسانی کیفیات میں تبدیلیوں کو ظاہر کرتا ہے۔ ‘‘[۴]
اس ناول میں کہانی در کہانی چلتی ہے جو دراصل اس حقیقت کی عکاس ہے کہ ہر انسان دراصل دائرہ در دائرہ میں ہے۔ صدف نقوی اس حوالے سے لکھتی ہیں :
’’مصنف نے دو الگ کرداروں کے ذریعے جہاں دور جدید کے انسان کا مسئلہ اٹھایا ہے۔ وہیں اُس نے زندگی میں پیش آنے والے واقعات کو ایک تناظر میں پیش کیا ہے۔ کئی چہروں کی زندگی بسر کرنے والے انسان کا داخلی کرب سمٹ کر نگاہوں کے سامنے آ جاتا ہے۔ دائروں میں گزرتی اور سسکتی زندگی ہمارے سامنے رونما ہوتی ہے جس کی کوئی ابتدا ہے اور نہ انتہا۔ یہ ایک ایسا تسلسل ہے جو دائرے کی طرح جاری و ساری ہے۔ ‘‘[۵]
یاسیت، قنوطیت، بے چارگی، بے بسی، بے گانگی، ناامیدی، تاسف اور کرب جیسے وجودیت کے اثرات کی ناول میں بھرمار ہے۔ انسان طے شدہ سفر پر جینے کے لیے مجبور ہے۔ اپنی مرضی اور انتخاب کا معاملہ کم فہمی کا عکاس ہے۔ انسان اپنی پوری کوشش کے باوجود زندگی کے دائرے کو توڑنے میں ناکام رہتا ہے۔ اسی دائروی حرکت سے فرد کے اندر اکتاہٹ اور بے چارگی کا سفر شروع ہوتا ہے۔ زندگی کی لایعنیت کا نقطہ آغاز ایک بے بس اور مجبور نظام میں جینے کی شروعات ہی سے آگے بڑھتا ہے۔ جب ہر انسان کی زندگی کا آغاز، پیدائش، جوانی، بڑھاپا اور موت کے سوا کچھ بھی نہیں تو پھر اپنی مرضی سے جینے کا تصور کیا ہے اور اس میں اپنے اندر سے جینے کا تصور تو انتہائی خام نوعیت کا ہے۔ ناول کے اکثر کرداروں میں زندگی سے اکتاہٹ کا عنصر نظر آتا ہے۔ زندگی سے گھن اور اکتاہٹ کایہ کھیل ہر بدلتے لمحے میں جاری رہتا ہے جس سے انسان کے اندر وباہر اور اصل ونقل کی تذبذب، وجود اور عدم وجودکی فلاسفی کو بیان کرتی رہتی ہے۔ بیگانگی، اضطراب، زندگی کی لایعنیت، تنہائی، عدم تکمیلیت، ذہنی اور زندگی کی بے ثباتی جیسے وجودی مسائل ہر عہد کے انسان کا بنیادی مسئلہ رہے ہیں۔ "دائرہ" میں داخلی کرب کا اظہار معاشرے کے اکثر کرداروں سے جبریت کی بدولت ظاہر ہوتا محسوس ہوتا ہے۔ اس کرب کی بدولت زندگی میں لایعنیت کا عنصر پروان چڑھتا ہے جس سے انسانی زندگی ازلی بے چینی کا شکار ہوتی ہے۔ عاصم بٹ اس تخلیقی کرب کے باوجود کرداروں کو ناامیدی، بے چینی اور عدم اعتماد سے نجات دلانے کے لیے کوشاں ہیں:
’’معاشرہ، زندگی اور آدمی ایک بنیادی اور دائمی تثلیث ہے، اس تثلیث کے کچھ اصول ایسے ہیں کہ جو اپنی مجرد صورت میں انسانی فہم کی گرفت میں نہیں آ  سکتے۔ آدمی اضداد کا مجموعہ ہے اور وہ اپنے آپ پر پابندی عائد بھی کرتا ہے اور خود ساختہ پابندی کے خلاف بغاوت بھی کرتا ہے۔ ‘‘[۶]
انسان کا تخلیقی کرب ایک ازلی بے مزگی کے ساتھ ساتھ بیگانگی کی راہ ہموار کرتا ہے۔ بیگانگی کا مسئلہ فرد کی ذات سے شروع ہوتا ہے۔ خارج اور داخل کی تکرار میں گھیرا ہوا شخص غم و غصہ، ڈپریشن اور عدم توجہی اور بے توقیری جیسے عوامل اسکی پہچان چھین لیتے ہیں۔ عاصم بٹ کے ناول دائرہ کے کردار راشد کا بھی یہی مسئلہ ہے وہ اپنی شناخت اور پہچان چاہتا ہے وہ اپنے آپ کو تلاش کرنے میں سرگرداں ہے اور پوری کہانی اسی کے گرد گھومتی ہے۔ بقول افتخار بیگ:
’’جب تک انسان اپنے تئیں کسی قابل تعین عناصر کے حوالے سے نہیں پہچانا جاتا وہ جبریت کا شکار رہتا ہے۔ اور آزاد نہیں ہوتا یوں اپنی ذات سے برگشتہ رہتا ہے باطنی زندگی میں خارجی عنصر سے آزاد ہو کر ہی انسان حقیقی تحفظ اور مطلقیت حاصل کرتا ہے۔ ‘‘[۷]
’’دائرہ‘‘ کے مطالعہ کے دوران ہمیں سماج کے اندر اپنی شناخت کا مسئلہ، اکتاہٹ، بے چینی جیسے وجودیت کے اثرات پوری شدت سے محسوس ہوتے ہیں۔ 
’’ناتمام‘‘ دراصل اس تمنا کا اظہار ہے کہ معاشرے سے برائیوں کا یہ سلسلہ تمام ہوجائے۔ ناول میں سماجی و معاشرتی ناہمواریوں کی وجودی عکاسی کا دلکش اظہار موجود ہے۔ مرکزی کردارصائمہ اور وسیم کے درمیان پائی جانے والی سماجی خلیج، وقاص اور اس کی بیوی کا ناکام رشتہ اور صائمہ کی باجی اور سسرال کا فرق سب سماج کے اندر طبقاتی تقسیم کا اظہار ہے۔ ناول کے کرداروں میں بے مقصدی، بے حسی اور ازلی وابدی کشمکش کا تاثر موجود ہے۔ صائمہ کا کردار پوری طرح سے وجودی مسائل میں گھرا ہوا ہے۔ صائمہ خواہشات کے پیچھے اندھا دھند بھاگی تھی اور اس میں اپنا سب کچھ گنوا بیٹھی تھی یہاں تک کہ عزت بھی۔ اور اس کے پاس اب ماضی کی یادوں کے سوا کچھ بھی نہیں تھا۔ جس میں وہ اماں حاجن کو بھی یاد کرتی جو ان کے گھر کے فرد کی طرح اہم تھی۔ جب صائمہ ڈاکٹر وقاص سے شادی کرکے ایک دفعہ پھر دنیا سے کٹ گئی۔ قنوطیت اور یاسیت کی سی کیفیت طاری تھی اسے تب بھی اماں حاجن یاد آئی جو اسے کہتی کھایا پیا کر کیونکہ غربت تو ان کے گھر میں آکر ڈیرے ڈال کر بیٹھ گئی تھی اور اماں حاجن اسے بار بار کہتی کھایا کر و یہ ہی دن ہیں جوانی کے جو لوٹ کے نہیں آتے مگر تب صائمہ ایک کان سے سن کر دوسرے کان سے نکال دیتی تھی:
’’تو اٹھتی ہے کہ نہیں اماں حاجن بازو ہوا میں جھلاتی ہوئی پیار کے انداز میں جیسے اسے مارنے کو بڑھیں۔ مارتی تھوڑا تھیں بس ڈراتی تھیں۔ ‘‘[۸]
ناول کے کرداروں میں وہی پراگندگی ہے جس میں پاکستان میں ہزاروں خاندان مبتلا ہیں۔ یوں تو مردوں کا عورتوں کی کم زور حیثیت سے فائدہ اٹھاتے رہنا روزمرہ کا ماجرا ہے:
’’زیادہ دکھ اس کہانی میں یہ ہے کہ خود عورتیں بھی ایک دوسری کی زندگی اجیرن کرنے سے باز نہیں آتیں بلکہ بعض اوقات اپنی مفروضہ آزادانہ زندگی کی خاطر ازدواجی تعلقات کا  ملیا میٹ کرنے سے بھی بالکل نہیں ہچکچاتیں۔ ‘‘[۹]
ناول ’’ناتمام‘‘ مسلسل استحصال کاقصہ ہے جس میں کرب، دہشت، بوریت، مایوسی، بے چینی، اکتاہٹ اور افسردگی جیسے عناصر وجودیت کی جانب اشارہ کرتے ہیں۔ ناول کا اختتام ہنر مندی سے کیا گیا ہے۔ مردزدہ معاشرے میں عورتوں کی جو تذلیل کی جاتی ہے اسے مہاتما بدھ کی بیوی کی بیچارگی اور رام چندر کے ہاتھوں سیتا کی درگت کے ذریعے سہارا دیا گیا ہے۔ 
’’ناول میں خوشی کے لمحات اگر ہیں تو بہت تھوڑے اور روٹھے روٹھے سے جیسے خوشی کی رمق بھی گوارا نہ ہو۔ ‘‘[۱۰]
عاصم بٹ کے اس ناول میں کئی کہانیاں ساتھ ساتھ چلتی ہیں اگر ایک کہانی کا مرکزی کردار صائمہ ہے تو دوسری یشودھرا اور سدھارتھ ہیں، تیرہ برسوں کے بعد یشودھرا ماں بنتی ہے لیکن اس کے باوجود سدھارتھ کی بےحسی دیکھیں وہ اس کو اکیلا سماج کے ساتھ چھوڑ کر نروان حاصل کرنے جنگلوں بیانوں میں چلا جاتا ہے۔ سدھارتھ جب تیرہ برسوں کے بعد واپس لوٹتا ہے پھر بھی اس کی زندگی میں کوئی تبدیلی نہیں آتی۔ وہ عورت لاچاری کی زندگی پہلے بسر کررہی تھی ویسی ہی سدھارتھ کے آنے کے بعد گزارتی ہے۔ ایسی ہی ایک کہانی رامائن میں بیان کردہ سیتا کی ہے، سیتا کے کردار پر بھی تہمت لگی ہے۔ ایودھیا کے عوام کی خواہش پر اسے محل سے نکال دیا گیا ہے بارہ برس بعد جب رام کا سامنا اپنے بچوں سے ہوا تو اس نے سیتا سے ملنے کی خواہش کا اظہار کیا لیکن سیتا کے آنے کے باوجود رام سمیت اسے کسی نے معاف نہیں کیااور سیتا زندہ دھرتی میں سماگئی۔ اسی طرح صائمہ کی ماں بھری جوانی میں بیوہ ہوگئی خاوند کی پینشن جو سنبھال کررکھی اس سے بڑی بیٹی کی شادی کردی۔ مگر بیٹی کی شادی ناکام ہوگئی۔ ایک بیوہ کے لیے اس سے بڑھ کر اور کیا دکھ ہوسکتا ہے۔ ناول میں تمام کردار ہی ناامید ہیں۔ کوئی کردار ایسا نہیں جو ناامید نہ ہو۔ ماں بیماری کے بعد ناامید رہتی ہے۔ رضیہ طلاق کے بعد ساری اُمیدیں چھن جاتی ہیں۔ صائمہ جو وسیم سے اُمید لگاتی ہے جو بزدلوں کی طرح باہر چلاجاتا ہے۔ اس کے بعد ڈاکٹر وقاص بھی ہارٹ اٹیک سے مرجاتا ہے تو صائمہ کی کوئی اُمید نہیں رہتی۔ کرب، اداسی، ناامیدی، دکھ وغیرہ جو وجودی مسائل ہیں، تمام ناول میں جابجا ملتے ہیں۔ 
’’بھید‘‘ ناول میں عاصم بٹ نے مختلف کرداروں کی کہانیوں کو جوڑ کر ایک ناول ترتیب دیا ہے۔ ہر کردار اپنے مسائل سناتا ہے اور منظر سے غائب ہو جاتا ہے۔ کچھ کرداروں میں بوریت، یکسانیت، بے چینی پائی جاتی ہے۔ نوید کا کردار متضاد رویوں کا عکاس ہے۔ وہ کام اور محبت میں ناکامی کا رجحان ضرور رکھتا ہے لیکن حالات سے خائف ہو کر بتدریج دیار غیر میں گم ہو کر ازلی ناکامی کا ثبوت دیتا ہے۔ ناول کا مرکزی کردار نوید محبت میں ناکامی کے بعد کس طرح کرب سے گزرتا دکھائی دیا گیا ہے اور دنیا سے اکتا ہٹ نے نوید کو مجنوں بنا کر ویرانوں کی جانب نکل جاتا ہے۔ اکتاہٹ کا یہ عمل خارجی علت کا محتاج نہیں ہوتا بلکہ یہ فرد کی داخلی کیفیت ہے جو فرد کو مجبور کرتی ہے کہ وہ اپنی زندگی کی راہ کو بدلے۔ دراصل فرد کو ہر لمحہاپنے ادھورے پن کا احساس ہوتا ہے اور تکمیلِ ذات اسے اپنے بہت دور محسوس ہوتی ہے۔ یوں وہ خوب سے خوب تر کی جستجو میں رہتا ہے۔ وہ خوب سے اکتاتا ہے تو خوب تر کا متلاشی ہوتا ہے۔ تاکہ وہ ایک خود آگہی اور حاصل کرسکے۔ اسی لیےوہ جہدِ مسلسل سے آشنا رہتا ہےاور اسی لیے لمحہ لمحہ ایک اکتاہٹ کا شکار بھی میں ہوتا ہے۔ لیکن ہر حال میں یہ سماج عورت ہی سے قربانی مانگتا ہے۔ کرکیگارڈ کے نزدیک فرد ہمیشہ معصومیت کا اسیر ہوتا ہے اور معصومیت فرد کو ہمت اور روح کی خواب ناکی ہے۔ اس حالت میں فرد سوچتا ہے کہ وہ کیا ہے؟کیا کرسکتا ہے؟ کیا بن سکتا ہے؟ لیکن فرد کی معصومیت کو جب بھی غیر یقینی صورت حال میں نئے امکانات کا سامنا ہوتا ہے تو اس پر کرب کی کیفیت طاری ہوجاتی ہے۔ ناول میں نوید کے گمشدہ ہونے کے بعد کس طرح ماسٹر صاحب اور نوید کی ماں وحشت زدہ کرب سے گزرتے ہیں۔ مصنف نے اس کی بہت عمدگی سے عکاسی کی ہے۔ رافیہ کے انکار کے بعد نوید مجنوں بن کر جنگلوں کی طرف نکل گیا۔ باپ نے کہاں کہاں نہیں ڈھونڈا۔ یہاں تک کہ مردہ خانوں میں بھی اطلاع دی۔ ماں کی حالت بہت بگڑ گئی جوان بیٹے کی جدائی کو برداشت کرنا اتنا آسان نہیں ہوتا۔ آخر ایک دن دروازے پر دستک ہوئی اور ماں کادل دھڑکا کہ اس کا لال آگیا ہے۔ دروازہ کھولا تو سامنے اپنے بیٹے کو پاکر یوں لگا جیسے موت کے قریب کسی کو زندگی کی نوید مل جائے۔ گھر والوں کو بھی نوید کی نوید مل گئی۔ مگر اس کی حالت کسی دیوانے جیسی تھی بال بکھرے کپڑے گندے، پژمردہ چہرے سفر سے اٹا ہوا حال جیسے کوئی مسافر کسی لمبی مسافت سے واپس آیاہو۔ نوید کا حال دیکھ کر گھر والوں کادل دہل گیا۔ وہ گھر تو لوٹ آیا مگر پیار کے اس لامتناہی سفر سے کبھی واپس نہ لوٹ سکا اس نے اس کو ہمیشہ بے چین رکھا:
’’وہ اپنے کمرے میں خاموش بیٹھا کھڑکی سے باہر تکتا رہتا تھا جیسے وہاں کے منظر میں جو گلی کے بلند گھروں کے باعث محدود تھا کچھ کھوجتا تھا۔ ماں کچھ کھانے کو دیتی تو کھا لیتا اور بستر پر پڑا رہتا کبھی خود ہی باہر نکل جاتا۔ گھوم پھر کر لوٹ آتا۔ یا اپنے کمرے میں بیٹھا دیواروں کو تکتا رہتا۔ ‘‘[۱۱]
اب نوید واپس آکر بھی گھر والوں کے پاس نہیں تھا۔ اس نے عادت بنا لی تھی کچھ دنوں کے لئے گھر سے نکل جاتا پھر کچھ دن باہر گزار کے واپس گھر آجاتا۔ گھر والوں کے لیے وہ وقت کسی قیامت سے کم نہ ہوتا وہ ہر لمحہ مرتے اور اس کی آنے کی آس پر جیتے تھے۔ بوڑھا باپ جوان بیٹے کو ڈھونڈ ڈھونڈ کر نڈھال ہوچلاتھا۔ بہن بھائی کی جدائی میں الگ دکھی تھی ماں کی کیفیت تو ماں ہی جان سکتی ہے کہ وہ کس کرب سے گزر رہی ہے جو بظاہر زندہ تھی مگر مردوں سے بدتر تھی۔ جو لمحہ لمحہ مرتی تھی۔ 
’’بھید‘‘ میں ایک کردار ڈٹر جنٹ پاوٴڈر بیچنے والی لڑکی کا ہے جوہاتھ میں ڈٹر جنٹ کا پیکٹ پکڑے سٹال لگا کر کھڑی اپنی دلکش مسکراہٹ سے لوگوں کے دل لبھارہی ہے۔ مردزدہ معاشرے میں عورت کا استحصال ہر دور میں ہوتا آیا ہے۔ مردوں کو اس کے پاوڈر بیچنے سے دل چسپی کم اور اس کی خوبصورتی سے زیادہ ہوتا ہے۔ وہ بیچاری غربت کی ماری مجبوراً سخت گرمی میں سڑک پر کھڑی لبوں پر مسکراہٹ سجائے کھڑی ہر آنے جانے والے کی توجہ اپنی طرف کھنچنے کے لئے مجبور کھڑی ہے۔ غربت اور بے چارگی، سماج کے زیرِ اثر عورت کی حیثیت، سماجی و معاشرتی جکڑ بندیوں، عورت کی مظلومیت، یکسانیت جیسے عناصر اس کردار میں نمایاں ہیں۔ 
’’ایسی قیمتی مسکراہٹ اس بیس پچیس روپے قیمت کے معمولی ڈٹرجنٹ پاوٴڈر کے لیے بازار کی زینت بن رہی تھی۔ یہ نئی منڈیائی دنیا کا ایک رنگ ہے۔ ‘‘[۱۲]
اس ناول کا ایک کردار مٹھوایلین ہے جس کے کردار سے بوریت، اکتاہٹ اور بے چینی جیسے وجودی عناصر جابجا ملتے ہیں۔ مٹھو ایلین سب سے منفرد اور اہنی طرز کا ایک اکلوتا ہی راز ہے جس کا نہ تو صحافی کو پتہ چل سکا نہ ہی کسی اور کو کہ وہ کیا چیز تھا۔ بہت تھوڑی دیر کے لئے آیا مگر سب کے ذہنوں پر اپنا عکس چھوڑ گیا۔ مشتاق چھرا کے بقول مٹھو ایلین بیک وقت دو جگہوں پر موجود ہوتا ہے۔ اس کے خیال کے مطابق بے شک کسی کو بھیج کے دیکھ لو مٹھو دونوں جگہوں پر ملے گا۔ اس نے اپنا حلیہ بھی ایسا بنالیا تھا کہ وہ کوئی دوسری مخلوق ہی لگتا تھا۔ عام انسان جیسی تو اس کی وضح قطع بھی نہیں تھی۔ اس کو ہر جگہ ایلینز کا انکشاف ہی ہوتا تھا چاہے لائبریری ہو چاہے کیمرے ہوں۔ چاہے گھاس ہو:
’’درختوں کے پتے، کیمرے گھاس، مائیکروفون اور اڑنے اور رینگنے والے حشرات الارض ان کے سراغ رساں مشینیں۔ کتابوں میں گم راہ کن معلومات اور تصاویر ہیں ریڈنگ روم کی ٹھنڈک میں بے ہوشی اور خوابیدگی کی دوا ملی ہوئی ہے باہر مین گیٹ کی زنجیر ایک سنسر ہے اطلاع دیتا ہے آنے والے کے بیک گراؤنڈ اس کے کردار کے بارے میں۔۔۔۔ آس پاس سب ایلینز ہیں۔ ‘‘[۱۳]
عاصم بٹ یہ جانتا ہے کہ جدید دور کی زندگیوں پر اسرار طلسم اور جادو، بے چینی، وجودیت کےبوجھل پن سے کم نہیں۔ مصنف جانتا ہے کہ یہ سماج جن افراد سے مل کر بنا ہے وہ بہت خام، تشنگی ہے اور اور ایسا سماج لایعنیت کے دائرے سے نکل نہیں سکتا۔ 
حواشی
۱۔ 	قاضی جاوید، وجودیت (لاہور: فکشن ہاؤس، ۲۰۱۵ء)، ص۱۱۔ 
۲۔ 	سہیل احمد خان، ڈاکٹر، محمد سلیم الرحمٰن، منتخب ادبی اصطلاحات(لاہور: شعبہ اردو، جی سی یونیورسٹی، ۲۰۰۵ ء)، ص۷۸۔ 
۳۔ 	وحید اختر، ڈاکٹر، ’’فلسفہ اور ادبی تنقید‘‘، مشمولہ: جدیدیت کے بنیادی تصورات، ص۱۷۳۔ 
۴۔ 	ارشد معراج، ڈاکٹر، دریافت(اسلام آباد: نیشنل یونیورسٹی آف ماڈرن لینگویجز)، ص۳۳۶۔ 
۵۔ 	صدف نقوی، محمد عاصم بٹ کی ناول نگاری، غیر مطبوعہ، ص۲۔ 
۶۔ 	افتخار بیگ، اردو شاعری پر وجودیت کے اثرات (اسلام آباد: علامہ اقبال اوپن یونیورسٹی، ۱۹۹۹ء)، ص۳۶۔ 
۷۔ 	ایضاً، ص۳۷۔ 
۸۔ 	محمد عاصم بٹ، ناتمام ( لاہور: سنگ میل پبلی کیشنز، ۲۰۱۴ء)، ص۱۳۴۔ 
۹۔ 	 عرفان احمد عرفی، ناتمام، غیر مطبوعہ، ص ۵۔ 
۱۰۔ 	جمیل احمد عدیل، تنقید سے فرصت نہیں (راولپنڈی: الفتح پبلی کیشنز، ۲۰۱۳ ء)، ص۷۴۔ 
۱۱۔ 	محمد عاصم بٹ، بھید (لاہور: سنگ میل پبلی کیشنز، ۲۰۱۹ء)، ص۷۴۔ 
۱۲۔ 	ایضاً، ص۳۷۔ 
۱۳۔ 	ایضاً، ص۱۱۲۔ 

